गोविन्द
टिप्पणी – गोविन्द शब्द को समझने के लिए पहले गौ को समझना होगा। आचार्य लक्ष्मीश्वर झा गौ की व्याख्या इस प्रकार किया करते हैं(संभवतः श्री मधुसूदन ओझा की विचारधारा के अनुसार) कि गौ पृथिवी का वह आभा मण्डल कहलाता है जहां से वह सूर्य की रश्मियों को परावर्तित करने लगती है। इस कथन को आध्यात्मिक रूप में समझने की आवश्यकता है। एक पृथिवी वह है जो सूर्य की किरणों को ग्रस लेती है। वह गौ नहीं है। अध्यात्म में सूर्य की किरणें प्राण हैं। जो चेतना रूपी पृथिवी ऐसी बन जाए कि वह प्राणों को ग्रसे नहीं, अपितु उनका वर्धन करे, दूसरे शब्दों में, उनका परावर्तन करे, वह गौ कहलाने योग्य है। साधारण पृथिवी में भी तो बहुत उर्वरा शक्ति होती है, अतः वह भी गौ है। और ऐसी पृथिवी का, गौ का जो विन्दन करे, उसे खोजे, वह गोविन्द है। पुराणों में सार्वत्रिक रूप से गोविन्द शब्द की निरुक्ति गुहा में छिपी गौ, पृथिवी को ढूंढ निकालने वाले के रूप में की गई है। पुराणों में यज्ञवराह अवतार ने भी तो जल में नष्ट पृथिवी का उद्धार किया था, हिरण्याक्ष को मार कर पृथिवी को जल से खींचकर बाहर लाए थे। अतः यज्ञवराह भी गोविन्द कहलाने योग्य हैं। यज्ञवराह का वैदिक स्वरूप यह है कि अपनी देह के प्रत्येक अंग पर यज्ञीय पात्र की स्थापना कर दी जाए तो वह यज्ञवराह बन जाता है--
वेदपादो यूपदंष्ट्रः क्रतुदन्तांश्चतीमुखः। अग्निजिह्वो दर्भलोमा ब्रह्मशीर्षो महातपाः॥ अहोरात्रेक्षणधरो वेदाङ्गश्रुतिभूषणः। आज्यनासः स्रुवतुण्डः सामघोषस्वनो महान्॥सत्यधर्ममयः श्रीमान्कर्मविक्रमसत्क्रमः॥ प्रायश्चित्तनखो घोरः पशुजानुर्मखाकृतिः। उद्गाथाहोमलिङ्गोऽथ बीजौषधिमहाफलः॥ वाय्वन्तरात्मा यज्ञास्थिविकृतिः सोमशोणितः। वेदस्कन्धो हविर्गन्धो हव्यकव्यविभागवान्॥ प्राग्वंशकायो द्युतिमान्नानादीक्षाभिरन्वितः। दक्षिणाहृदयो योगी महासत्रमयो महान्॥ उपाकर्मोष्ठरुचकः प्रवर्ग्यावर्त्तभूषणः। नानाच्छन्दोगतिपथो गुह्योपनिषदासनः। छायापत्नीसहायो वै मणिशृङ्ग इवोच्छ्रितः॥ - मत्स्य पुराण २४८
इसका तात्पर्य यह है कि हमारी इन्द्रियां सामान्य रूप से जिस प्रकार काम करती हैं, वह आदर्श रूप नहीं है। उससे अव्यवस्था का जन्म होता है, एण्ट्रांपी में वृद्धि होती है। उदाहरण के लिए, हमारे चक्षु बाहर से प्राप्त प्रकाश से देखते हैं। लेकिन यज्ञवराह के चक्षु सूर्य व चन्द्र रूप होंगे जिन्हें देखने के लिए बाहर के प्रकाश की आवश्यकता नहीं पडेगी। यज्ञवराह की नासिका को  आज्य(आ-ज्योति) कहा गया है, जबकि तुण्ड स्रुवा है। स्रुवा में आज्य का ग्रहण किया जाता है।

पुराणों और वैदिक साहित्य में एक और कृत्य है जहां अंगों के यज्ञीय रूप का प्रदर्शन किया जाता है, और वह है – अन्त्येष्टि कर्म। मृतक के विभिन्न अङ्गों पर विभिन्न यज्ञीय पात्रों की स्थापना की जाती है—
प्रवासे तु मृते भूयः कृत्वा कुशमयं दहेत्॥ कृष्णाजिने समास्तीर्य्य षट् शतानि पलाशजान्। शमीं शिश्ने विनिःक्षिप्य अरणिं वृषणे क्षिपेत् ॥ कण्डं दक्षिणहस्ते तु वामहस्ते तथोपभृत्। पार्श्वे तूलूखलं दद्यात्पृष्ठे तु मुसलं ददेत्॥ उरे निःक्षिप्य दृषदं तण्डुलाज्यतिलान्मुखे। श्रोत्रे च प्रोक्षणीं दद्यादाज्यस्थालीं च चक्षुषोः॥ कर्णे नेत्रे मुखे घ्राणे हिरण्यशकलान् क्षिपेत्। अग्निहोत्रोपकरणाद् ब्रह्मलोकगतिर्भवेत्॥ - गरुड पुराण १.१०७.३२
यह उल्लेखनीय है कि पुराणों में कृष्ण का गोविन्द नामकरण तब हुआ जब उन्होंने गोवर्धन पर्वत धारण कर इन्द्र के वृष्टिजन्य प्रकोप से व्रजवासियों की रक्षा की। कथा इस प्रकार है कि व्रजवासी इन्द्रयाग कर रहे थे । कृष्ण ने उन्हें रोका कि हमारा इष्ट देवता तो गोवर्धन गिरि ही है, उसी की आराधना करो । इस पर इन्द्र देवता ने रुष्ट होकर पर्जन्य वर्षण आरम्भ कर दिया । कृष्ण ने गोवर्धन पर्वत को उखाड कर उसे अपने हाथ में छत्र की भांति धारण कर लिया जिससे गोपों और गायों की रक्षा हो गई । तब इन्द्र ने अहंकार भंग होने पर ऐरावत गज के घण्टा से कृष्ण का अभिषेक किया । अभिषेक होते ही सारी गायों से क्षीर स्रवित होने लगा जिससे सारी वसुन्धरा पूरित हो गई । तब इन्द्र को दिखाई दिया कि गोवर्धन गिरि पर कृष्ण गायें चरा रहे हैं और उनके ऊपर श्येन ने अपने पक्षों से छाया की हुई है ।
इस कथा को समझने के लिए यह समझना होगा कि इन्द्र याग क्या हो सकता है । इन्द्र याग में जंगल में से एक वृक्ष की सभी शाखाओं को काट देते हैं और केवल तने को ग्राम में लाते हैं । इसे इन्द्र यष्टि या इन्द्र ध्वज कहते हैं । इसकी पूजा अर्चना की जाती है । यह इन्द्र यष्टि संभवतः ऊर्ध्वमुखी साधना का, कुण्डलिनी शक्ति के ऊर्ध्वमुखी विकास का प्रतीक हो सकती है । दूसरी ओर गोवर्धन धारण सर्वतोमुखी साधना का प्रतीक हो सकता है । दूसरे शब्दों में गोवर्धन को विज्ञानमय कोश भी कह सकते हैं जो निचले अन्नमय, प्राणमय और मनोमय कोशों को शक्ति प्रदान करता है । यदि निचले कोशों को विज्ञानमय की शक्ति उपलब्ध होगी तो वे अपनी क्षमता का प्रदर्शन कर सकेंगे । हमारी इन्द्रियां गौ कहलाती हैं । इन इन्द्रियों में अलौकिक शक्ति है जो छिपी हुई है, प्रकट नहीं है । विज्ञानमय कोश की शक्ति मिलने पर वह प्रकट हो सकती है, ऐसा कथा से आभास होता है । उदाहरण के लिए, हमें रस का अनुभव तभी होता है जब हम अपनी जिह्वा का स्पर्श किसी स्वादिष्ट भोज्य पदार्थ से कराते हैं । वह रस गुहा में छिपे हुए हैं । ऐसा सम्भव है कि बिना स्वादिष्ट अन्न के भी इन रसों का उद्दीपन हो सके । कुण्डलिनी शक्ति के संदर्भ में व्याख्या करते समय, एक कथा में कहा गया है कि गोवर्धन पर्वत बहुत भारी हो गया था जिसके कारण पुलस्त्य मुनि को उसे भूमि पर रखना पडा और वह वहीं स्थिर हो गया । विज्ञानमय आदि उच्चतर कोशों को लगातार शुद्ध करते रहने, उन्हें स्वर प्रकार का बनाने की आवश्यकता होती है जिससे वह पाप से भारी न बनें । कहा जाता है कि जब कुण्डलिनी शक्ति पर्याप्त रूप में हल्की हो जाती है तो वह शरीर से बाहर निकलकर ब्रह्माण्ड में व्याप्त होने में समर्थ हो जाती है । यही कुण्डलिनी का श्येन रूप हो सकता है । कुण्डलिनी शक्ति के हल्का होने पर दो सम्भावनाएं बनती हैं – या तो वह ब्रह्माण्ड में विचरण करे, या हमारे निचले कोशों को शक्ति प्रदान करे । कृष्ण द्वारा दूसरा विकल्प चुना गया । 
भागवत पुराण १.१३.१ में उल्लेख है कि विदुर ने तीर्थयात्रा काल में मैत्रेय से आत्मगति विषय प्रश्न पूछे और जानकर, संतुष्ट होकर हस्तिनापुर को लौटे। विदुर ने जो प्रश्न पूछे थे, उनसे उनकी गोविन्द में एकभक्ति हो गई और वह उनसे उपरम हो गए। इस श्लोक की दूसरी व्याख्या इस प्रकार की गई है कि इससे पहले कि विदुर मैत्रेय से प्रश्नों का उत्तर सुनते, उनकी गोविन्द में एकभक्ति हो गई और वह उत्तर सुन ही नहीं पाए(जातैकभक्तिर्गोविन्दे तेभ्यश्चोपरराम ह)। इस संदर्भ में विदुर शब्द की व्याख्या विद् धातु के आधार पर जानने को उत्सुक जिज्ञासु के रूप में की जा सकती है। विदुर में द्यूत विद्यमान है। विदुर को कभी-कभी शकुन हो जाया करते हैं जिनसे वह युधिष्ठिर आदि को सावधान कर दिया करते हैं। इससे उच्च अवस्था गोविन्द की हो सकती है। 
ऋग्वेद १.८२.४ का कथन है कि गोवित् रथ में वही बैठ पाता है जो हारियोजन पात्र के पूर्ण रूप का दर्शन(चिकेत) करता है। हारियोजन पात्र को इस प्रकार समझा जा सकता है कि सोमयाग के अन्तिम चरण में उन्नेता नामक ऋत्विज उदुम्बर काष्ठ से बने सोम से भरे द्रोणकलश को अपने सिर पर रखकर उससे सीधे अग्नि में आहुति देता है। इस समय द्रोणकलश का नाम हारियोजन ग्रह होता है। इस संदर्भ में कहा जाता है कि इन्द्र के रथ के दो अश्व हैं- ऋक् व साम। हारियोजन द्वारा इन दोनों को इन्द्र के रथ के साथ जोडा जाता है। द्रोणकलश पाप से मुक्त अवस्था होती है। इस ऋचा में हरि के उल्लेख से यह प्रश्न उठता है कि क्या हरि अवस्था की प्राप्ति के पश्चात् ही गोविन्द अवस्था प्राप्त की जा सकती है? हरि को अश्व की अवस्था कह सकते हैं, जबकि गोविन्द को अक्ष की। अक्ष स्थिति में द्यूत, चांस विद्यमान रहता है। इस अक्ष को द्यूतरहित बनाने, अक्षय, गो बनाने की आवश्यकता है।
जैमिनीय ब्राह्मण ३.८४ में गोवित् पवस्व वसुवित् हिरण्यवित् इति (ऋ. ९.८६.३९) का विनियोग द्वादशाह नामक सोमयाग के पंचम अह हेतु किया गया है और कहा गया है कि यह सिमाओं का रूप है। सिमा की व्याख्या डा. फतहसिंह अंग्रेजी के semi के आधार पर करते हैं। न पूर्णतः बन्धनग्रस्त, न पूर्णतः मुक्त। पंचम अह की विशेषता यह है कि इस अह में (प्राणों को?) नाम प्रदान किया जाता है। नाम के विषय में कहा गया है कि जैसे सोया व्यक्ति अपना नाम सुनकर जाग उठता है, ऐसे ही नाम से सोए हुए प्राण जाग उठते हैं। यदि ऐसा है तो यह गो के अनुरूप ही होगा कि वह प्राणों का ग्रसन न करे, प्राण जाग जाएं। 

ऋग्वेद का निम्नलिखित मन्त्र उद्धृत करने योग्य है जो केवल मात्र मन्त्र है जिसमें गोविन्दु शब्द प्रकट हुआ है । अन्यथा ऋग्वेद की कुछ ऋचाओं में गोविदम् इत्यादि शब्द प्रकट होते हैं –
चमूषच्छ्येनः शकुनो विभृत्वा गोविन्दुर्द्रप्स आयुधानि बिभ्रत् । 
अपामूर्मिं सचमानः समुद्रं तुरीयं धाम महिषो विवक्ति ।। - ऋ. ९.९६.१९
इस ऋचा का मोटा – मोटा अर्थ यह है कि जो सोम रूपी श्येन चमस रूपी सोमभक्षण पात्र में स्थित था, वह शकुन बनकर, गायों का अन्वेषणकर्ता बन कर, प्रवाहशील बन कर यज्ञ के आयुधों स्फ्य आदि को धारण करता है । वह आपः की ऊर्मि रूप समुद्र का सेवन करता है । सोम रूपी महिष चन्द्रमा रूपी चतुर्थ धाम का सेवन करता है ।

ऋग्वेद ९.५५.३ में सोम के गोवित् व अश्ववित् पवन/शोधन का उल्लेख है। ऋग्वेद ९.८६.३९ में गोवित्, वसुवित् और हिरण्यवित् पवन का उल्लेख है। इस ऋचा की व्याख्या यद्यपि ब्राह्मण ग्रन्थों में की गई है, लेकिन पर्याप्त नहीं है।
गोविन्द
संदर्भ
*स घा॒ तं वृष॑णं॒ रथ॒मधि॑ तिष्ठाति गो॒विद॑म्। यः पात्रं॑ हारियोज॒नं पू॒र्णमि॑न्द्र॒ चिके॑तति॒ योजा॒ न्वि॑न्द्र ते॒ हरी॑॥ - ऋ. १.८२.४
*उ॒प॒मं त्वा॑ म॒घोनां॒ ज्येष्ठं॑ च वृष॒भाणा॑म्। पू॒र्भित्त॑मं मघवन्निन्द्र गो॒विद॒मीशा॑नं रा॒य ई॑महे॥ - ऋ. ८.५३.१
*उ॒त नो॑ गो॒विद॑श्व॒वित् पव॑स्व सो॒मान्ध॑सा। म॒क्षूत॑मेभि॒रह॑भिः॥ - ऋ. ९.५५.३
*गो॒वित् प॑वस्व वसु॒विद्धि॑रण्य॒विद् रे॑तो॒धा इ॑न्दो॒ भुव॑ने॒ष्वर्पि॑तः। त्वं सु॒वीरो॑ असि सोम विश्व॒वित् तं त्वा॒ विप्रा॒ उप॑ गि॒रेम आ॑सते॥ - ऋ. ९.८६.३९
*च॒मू॒षच्छ्ये॒नः श॑कु॒नो वि॒भृत्वा॑ गोवि॒न्दुर्द्र॒प्स आयु॑धानि॒ बिभ्र॑त्। अ॒पामू॒र्मिं सच॑मानः समु॒द्रं तु॒रीयं॒ धाम॑ महि॒षो वि॑वक्ति॥ - ऋ. ९.९६.१९
*ब॒ल॒विज्ञा॒यः स्थवि॑रः॒ प्रवी॑रः॒ सह॑स्वान् वा॒जी सह॑मान उ॒ग्रः। अ॒भिवी॑रो अ॒भिस॑त्वा सहो॒जा जैत्र॑मिन्द्र॒ रथ॒मा ति॑ष्ठ गो॒वित्॥ - ऋ. १०.१०३.५
*गो॒त्र॒भिदं॑ गो॒विदं॒ वज्र॑बाहुं॒ जय॑न्त॒मज्म॑ प्रमृ॒णन्त॒मोज॑सा। इ॒मं स॑जाता॒ अनु॑ वीरयध्व॒मिन्द्रं॑ सखायो॒ अनु॒ सं र॑भध्वम्॥ - ऋ. १०.१०३.६
*प्र रे॑भ॒ धीं भ॑रस्व गो॒विदं॑ वसु॒विद॑म्। दे॒व॒त्रेमां वाचं॑ श्रीणी॒हीषु॒र्नावी॑र॒स्तार॑म्॥ - अथर्ववेद २०.१२७.६
*ब॒ल॒विज्ञा॒यः स्थवि॑रः॒ प्रवी॑रः॒ सह॑स्वान् वा॒जी सह॑मान उ॒ग्रः। अ॒भिवी॑रो अ॒भिष॑त्वा सहो॒जिज्जैत्र॑मिन्द्र॒ रथ॒मा ति॑ष्ठ गो॒विद॑न्॥ - अ. १९.१३.५
*द्वादशाहे पञ्चमम् अहः – गोवित् पवस्व वसुविद् धिरण्यविद् इति सिमानां रूपम्। - जै.ब्रा. ३.८४
*द्वादशाहे अष्टममहः – चमूषच् छ्येनश् शकुनो विभृत्वा गोविन्दुर् द्रप्स आयुधानि बिभ्रद् इति गोमतीः पशुमतीर् भवन्ति पशूनाम् एवावरुद्ध्यै।पशवो हि छन्दोमाः। अपाम् ऊर्मिं सचमानस् समुद्रम् इति समुद्रवतीर् भवन्ति, छन्दोमानां रूपम्। समुद्रो वै छन्दोमाः। तुरीयं धाम महिषो विवक्तीति तुरीयं ह्य् एतद् अहर् अह्नां क्रियते  यच् छन्दोमाः। - जै.ब्रा. ३.२०५
*गोवित् पवस्व वसुविद्धिरण्यविदिति पञ्चमस्याह्नः प्रतिपद्भवति।गोविद्वा एतद्वसुविद्धिरण्यविद्यच्छक्वर्य्यः। पशवः शक्वर्य्यः सर्व्वं पशुभिर्विन्दते। - ताण्ड्य ब्राह्मण १३.१.१
प्रथम लेखन - ?
पुनर्लेखन – १६-११-२०११ई.(मार्गशीर्ष कृष्ण पञ्चमी, विक्रम संवत् २०६८)
